EOI  SANTIAGO  – CURSO SUPERIOR DE LINGUAXE ADMINISTRATIVA


CAMBIOS DAS NORMAS (2003)

	1. Alfabeto
	O nome da letra <q> pasa a ser que

O nome dos dígrafos <ch>, <ll> e <qu> pasa a ser ce hache, ele dobre e que u.

	2. Acentuación


	Non se acentúan as formas do interrogativo e exclamativo en ningún caso, nin cando introducen interrogativas indirectas (agás para evitar ambigüidades: Dille que queres -que si- / Dille qué queres -que é o que queres-).

As vogais i, u tónicas acentúanse cando están en contacto con outra vogal para indicar que non forman ditongo con ela; porén, agora xa non o fan cando entre estas e a vogal átona aparece a letra h: prohibo.

	3. Signos de interrogación e admiración
	Só son obrigatorios ao final do enunciado (para evitar ambigüidades e facilitar a lectura pódese marcar tamén o inicio).

	4. Grupo [ks]: encontro de dous -x- na mesma palabra
	Cando na mesma palabra aparecen dous -x- en posición intervocálica, o primeiro con valor de [ks] (exame) e o segundo con valor palatal (xamón), agora hai dúas opcións: 

Esaxerar / exaxerar, osíxeno / oxíxeno, esixir / exixir.

Esta dupla posibilidade non afecta os compostos nin os derivados co prefixo ex-: toxicoloxía.

	5. Grupos cultos 
-CT- e -CC-

	Suprímese a 1.ª consoante do grupo cando vai despois das vogais -i- ou -u-: condución, conduta, condutor, conflito, construción, construtivo, dicionario, ditame, ditadura, estrito, estrutura, frutífero, produción, produto, redución, reprodución, vítima, vitoria...
Con todo, mantense o -c- nalgúns tecnicismos e palabras cultas como: adicción (≠ adición), dúctil, dicción, convicto, convicción, edicto, ficción, ficticio, fricción, friccionar, ictericia, invicto, micción, pictórico, succión, succionar, veredicto e algunha outra.

Engádense reitor/a, reitorado, reitoral, reitoría e seita (pero sectario, sectarismo) ás palabras que mudan o -c- por -u- ou -i, como: doutor/a, doutorarse, doutoramento, doutrina, pauto (≠ pacto), suxeitar, suxeito e suxeición.

	6. Pronuncia dos grupos cultos
	O -e- e o -o- son abertos cando van seguidos dun grupo consonántico culto: obxecto.

A primeira consoante destes grupos pronúnciase relaxada e mesmo pode desaparecer: maligno, perfecto.

É incorrecto pronunciar o -c implosivo dos grupos -cc-, -ct-... como un z: *defezto; e tamén pronunciar aspirado o -g- de -gm- e -gn-: *pihmento, *ahnóstico.

	7.Encontros vocálicos: elisión vocálica
	Aínda que a elisión non se representa na escrita, as palabras que acaban en -e perden na fala esta vogal cando van seguidas por outra palabra que comeza por vogal: Dixo que andara moito.

	8. Apóstrofo
	Permítese a súa utilización para a reprodución da lingua oral ou para respectar títulos de obras ou cabeceiras de publicacións: “O argumento d’A Esmorga” ou “o argumento de A Esmorga” (esta última opción é máis frecuente). Pero nunca se usa cos topónimos: Vive na Coruña.

	9.Terminacións:

-ÁN /-Á, 

-ÁN/-ANA

-ANO/-ANA


	Engádense ao esquema -ÁN/-Á as seguintes formas: afgán/á, alemán/á, barregán/á, capitán/á, catalán/á, ermitán/á, escribán/á, gardián/á, musulmán/á, rufián/á, sancristán/á, sultán/á e truán/á. 

Esta listaxe xa era ampla: artesán/á, irmán/á, aldeán/á, cidadán/á, temperán/á, cristián/á...

A terminación -ÁN/-ANA queda reservada para os caracterizadores pexorativos: bocalán/-ana, charlatán/-ana, folgazán/-ana... (excepto barregán/-á, marrán/-á, nugallán/-á,  rufián/-á, truán/-á e vilán/a). 

Os xentilicios acabados en -án fan o feminino en -á: catalán/catalá, compostelán/compostelá. Algúns do bloque central e oriental poden conservar a forma local -ao/-á (burelao / burelá, dezao / dezá...). 

Lembremos que hai palabras cultas en -ANO/-ANA, a maioría adxectivos (entre eles bastantes xentilicios non galegos): africano/ africana, valenciano, humano, urbano, semana...



	10. Terminacións:

 –ÓN / -OA

 –ÓN / -ONA 
	O esquema -ÓN/-ONA queda reservado para aumentativos (homón, mullerona...) e deverbais pexorativos (abusón / abusona...).

Nos demais casos, -ÓN /-OA: anfitrión/anfitrioa, león/leoa, anglosaxón/ anglosaxoa, bretón/bretoa, patrón/patroa...



	11. O artigo


	A 2.ª forma –lo/-la/-los/-las é opcional, agás coa preposición por e co adverbio u, en que é obrigatoria (Vou pola mañá. U-lo meu chapeu?). Fóra destes dous casos, pódese optar pola 2.ª  forma ou pola 1.ª.

No texto das Normas só se emprega a 1.ª forma: o/a/os/as. 

Insístese en que, aínda que non se represente na escrita, a única pronuncia recomendábel é a que reproduce a 2.ª forma nos contextos sinalados.

	12. Contraccións


	A contracción do artigo o/os + a preposición a ten dúas opcións igualmente válidas, ó/ós e ao/aos. No texto das Normas escollen ao.

A contracción da conxunción comparativa ca + o artigo é opcional: có, cá, cós, cás / ca o, ca a, ca os, ca as. É máis evidente có / ca o anterior.

	13. Demostrativos
	Elimínanse as formas do demostrativo neutro *esto,*eso,*aquelo e son válidas unicamente isto, iso, aquilo.

	14. Relativos


	Engádense as formas cuxo, cuxa, cuxos, cuxas (propias dun rexistro formal): Manuel Rivas, cuxa obra todos coñecedes, vainos deleitar unha vez máis coa súa charla.

	15. Numerais


	Os numerais entre vinte e trinta escríbense separados: vinte e un, vinte e unha, vinte e dous, vinte e dúas…(igual que os de trinta a cen: trinta e unha...).

Elimínanse as formas *triple e *cuádruple; agora só son válidas as formas tripla, triplo e cuádrupla, cuádruplo.

	16. O verbo
	A acentuación da primeira e segunda persoa de plural do pretérito de subxuntivo pasa a ser esdrúxula: cantásemos, cantásedes.

(Seguen sendo graves cantabamos, cantabades, cantaramos, cantarades, cantariamos, cantariades).

Engádese o verbo ouvir, que convive con oír. Ouvir é irregular no presente do subxuntivo: ouza, ouzas... e na 1.ª persoa do presente de indicativo: ouzo.

	17. Adverbios e locucións adverbiais


	Engádense alén (=máis alá, do outro lado) e aquén (=máis acá, desta parte).

Elimínanse: *entonces, *alomenos.

Pasan a escribirse todo xunto: acotío, decontado, decontino, decotío, deseguida, deseguido, enseguida, apenas, amodo, devagar, talvez.

	18.Preposicións e locucións prepositivas
	Engádense: a respecto de / canto a , alén de (=da parte de alá de, ademais de), após (=despois de, atrás de), aquén de, até.



	19.Conxuncións e locucións conxuntivas


	Engádense: no entanto / porén (= non obstante), até que.
Elimínanse: *anque, *nembargantes / *sen embargo (>porén), entonces.

Pasan a escribirse xuntos: apenas, decontado que, deseguida que.

	20. Sufixos 

-ARÍA/ -ERÍA
	Admítense as dúas formas, pero dáselle preferencia á máis tradicional  –aría: peixaría, floraría, consellaría, panadaría…

Con todo, algúns galicismos só teñen a terminación –ería: mercería, batería, galería, galantería.

	21. Sufixos 

-BLE/ -BEL
	Equipáranse as dúas solucións: amable / amables e amábel/ amábeis.

Consecuentemente, nas derivadas hai formas duplas: amablemente / amabelmente, estabelecer, estabelecemento, móbel / moble…

	22. Terminacións 

-EU, -AU e -O


	Engádense á lista de palabras rematadas en -eu: chapeu, romeu e xubileu (tamén teñen -eu: xudeu, sandeu).
Engádense á relación de palabras en -au: bacallau e pau.

Engádense á lista de palabras en -o: tribo e ímpeto (tamén teñen -o: memorando, referendo, currículo).

	23. Sufixo 

–DADE
	Incorpórase puberdade ao grupo de palabras con esta terminación. 
Xa eran así: liberdade, lealdade.

	24. Sufixos  

-ZO, -ZA


	Ampliouse a lista coas seguintes palabras: diferenza (indiferenza), espazo (espazar, espazoso, espazador, espazadamente), estanza, (estrofa), Galiza, graza (desgraza), licenza, nacenza (renacenza, novizo, perseveranza, presenza, querenza (benquerenza, malquerenza), sentenza, servizo (servizal), terzo (terza, terzá, terzar). 

Algúns derivados, pola contra, non mudaron: espacial, diferenciación, diferenciar, diferencial, desgraciar, desgraciado, desgraciadamente, licenciado, licenciarse, licenciatura, presenciar, presencial, sentenciar.

Respecto de Galicia e Galiza, “Galicia é unha voz lexítima galega, denominación oficial do país e forma maioritaria na expresión oral e escrita moderna. Galiza é tamén unha forma lexitimamente galega, amplamente documentada na época medieval, que foi recuperada no galego contemporáneo”.

Xa tiñan zo/za: andazo, avinza, cansazo, cobiza (cobizar, cobizoso/a), crenza (descrenza), doenza, finanza, habenza, mantenza, pertenza, postizo, preguiza, prezo (desprezo, menosprezo, prezar, desprezar, menosprezar;  pero non: apreciar, apreciación, apreciable), tenza, xuízo (axuizar, prexuízo), xustiza (axustizar, inxustiza, xusticeiro/a). 

	25. Léxico
	No texto das Normas os substantivos *vocal e *estudio pasan a vogal e estudo e o verbo *estudiar pasa a estudar.

Consérvase a forma vocal como adxectivo ou co valor de “vocalista”.


CASOS EN QUE CONVIVEN AS DÚAS OPCIÓNS

Responden a dúas tendencias: unha que podemos denominar cultista e outra máis popularista.

	Cultista
	todos os días

resumir a lección
	ao 
	posíbel
	libraría

	Popularista
	tódolos días

resumi-la lección
	ó
	posible
	librería

	Recomendacións das NOMIG
	todos os días

resumir a lección
	ao
	posible
	libraría


Para sermos coherentes, podemos optar por unha das tendencias, ou ben pola escolla das NOMIG.

